MINUTI 

KAMRA TAD‑DEPUTATI

IL‑ĦDAX‑IL PARLAMENT

KUMITAT MAGĦŻUL TAL‑KAMRA (REGOLAMENTAZZJONI TAL‑PROKREAZZJONI MEDIKAMENT ASSISTITA)

LAQGĦA NRU 1
L‑Erbgħa 3 ta’ Frar, 2010.  

Il‑Kumitat Magħżul (Regolamentazzjoni Medikament Assistita) iltaqa’ fil‑Palazz, il‑Belt Valletta,  fit‑8.02 p.m.
L‑Onor Jean Pierre Farrugia, President tal‑Kumitat, ippresieda.

PREŻENTI: L‑Onor Francis Agius u l‑Onor Michael Farrugia.
TALBA

Il‑President tal‑Kumitat qal it‑talba.  

MINUTI

Il‑President informa l‑Kumitat li saru talbiet minn mezzi tax‑xandir sabiex ikunu jistgħu jieħdu filmati u ritratti tal‑ewwel parti tal‑laqgħa.

Il‑permess ingħata.

Matul il‑laqgħa ġie diskuss kif għandu jitmexxa x‑xogħol ta’ dan il‑Kumitat. 
Il‑President tal‑Kumitat qassam numru ta’ dokumenti lill‑Membri:

· Direttiva 2004/23/KE tal‑Parlament Ewropew u tal‑Kunsill fir‑rigward tal‑kondizzjonijiet tar‑rintraċċabbiltà, notifikazzjoni dwar rejazzjonijiet u avvenimenti ta’ ħsara serja u ċerti kondizzjonijiet tekniċi għall‑ikkowdjar, l‑ipproċessar, il‑preżervazzjoni, il‑ħażna u d‑distribuzzjoni ta’ tessuti u ċelluli umani Liġi Taljana dwar il‑prokreazzjoni medikament assistita;

· pożizzjoni tal‑European Society of Human Reproduction and Embryology dwar it‑trattement kliniku tajjeb f’riproduzzjoni assistita;

· kopja tal‑liġi Taljana tad‑19 ta’ Frar tal‑2004, li tirrigwarda l‑prokreazzjoni medikament assistita: Norme in materia di procreazione medicalmente assistita
· kopja tax‑xhieda ta’ Prof Mark Brincat li ngħatat lill‑kumitat tal‑10 Leġiżlatura (Laqgħa 19 17.01.2005)
· kopja tax‑xhieda ta’ Dr Ruth Farrugia li ngħatat lill‑kumitat tal‑10 Leġiżlatura (Laqgħa 28 08.03.2005)
· kopja tax‑xhieda ta’ Dr Deborah Schembri Tabone li ngħatat lill‑kumitat tal‑10 Leġiżlatura (Laqgħa 31 11.04.2005); u

· kopja tax‑xhieda ta’ Dr Simon Attard Montalto li ngħatat lill‑kumitat tal‑10 Leġiżlatura (Laqgħa 40 06.06.2005)

Wara li nqraw il‑minuti tal‑Laqgħa Nru 46 tal‑Kumitat Permanenti dwar l‑Affarijiet Soċjali tal‑X Leġislatura u estratti mir‑Rakkomandazzjonijiet tal‑istess Kumitat datati 11 ta’ Lulju 2005, il‑Kumitat qabel illi d‑diskussjonijiet għandhom ikunu limitati għat‑tliet materji definiti fil‑Mozzjoni Nru 113 tal‑21 ta’ Ottubru 2009, jiġifieri:

1. liema koppji jkunu eliġibbli għas‑servizzi tal‑prokreazzjoni assistita;

2. il‑kwestjoni jekk għandux  jiġi permess jew le l‑iffriżar tal‑embrijuni; u

3. id‑donazzjoni ta’ gameti minn terzi persuni.

Il‑Kumitat qabel li għandu jitlob għar‑rakkomandazzjonijiet mibgħuta lill‑Gvern mill‑Kumitat Konsultattiv tal‑Bijoetika jew għaqdiet, dwar il‑prokreazzjoni assistita.
Il‑Kumitat qabel li fi‑tmiem id‑diskussjonijiet dwar dawn it‑tliet suġġetti jagħmel ir‑rakkomandazzjonijiet tiegħu lill‑Gvern li sussegwentement jippreżenta abbozz għall‑konsiderazzjoni tal‑Kumitat qabel ma dan jiġi ppubblikat.

L‑Onor Michael Farrugia issoleva l‑punt illi fil‑Laqgħa tal‑Kumitat dwar l‑Affarijiet Soċjali msemmija aktar ’il fuq, il‑Membri tal‑Oppożizzjoni rrapreżentati fil‑Kumitat ma pparteċipawx fl‑approvazzjoni tar‑Rakkomandazzjonijiet peress li kien qed jintalab aktar żmien għad‑diskussjoni fil‑gruppi parlamentari rispettivi u għalhekk ma jistax jingħad li kien hemm qbil min‑naħa tal‑Oppożizzjoni.
Il‑Kumitat qabel illi x‑xhieda li dehru quddiem il‑Kumitat Permanenti dwar l‑Affarijiet Soċjali tal‑X Leġislatura għandhom jintalbu sabiex jissottomettu xi bdil jew żviluppi fil‑pożizzjoni li kienu ppreżentaw matul il‑laqgħat li nżammu mautal l‑2004 u l‑2005. Barra minn dan, għandha toħroġ stqarrija għall‑istampa fejn kulmin għandu interess fis‑suġġett ikun mistieden jagħmel is‑sottomissjonjiet tiegħu bil‑miktub. Is‑sottomissjonijet kollha għandhom jaslu għand il‑Kumitat fi żmien 15‑il ġurnata.
Fid‑9.08 p.m. il‑Kumitat aġġorna għad‑9 ta’ Frar 2010 fis‑7.30 p.m. biex tiġi diskussa l‑ewwel tema msemmija f’Mozzjoni Nru 113, jiġifieri liema koppji jkunu eliġibbli għas‑servizzi tal‑prokreazzjoni assistita.

